Aðalfundur Ungmennafélags Selfoss haldinn í 
félagsheimilinu Tíbrá fimmtudaginn 15. maí 2008 kl. 20:00.

Fundargerð

1. Formaður félagsins, Þórir Haraldsson, setti fundinn og bauð fundarmenn og gesti velkomna.

2. Fundarstjóri var kosinn Guðmundur Kr. Jónsson og Örn Guðnason til vara.

3. Fundarritarar voru kosnar Sandra D. Gunnarsdóttir og Anna Guðmundsdóttir.

4. Í kjörnefnd voru kjörin Helgi S. Haraldsson, Hallur Halldórsson og Sveinbjörn Másson.

5. Fundargerð síðasta aðalfundar lögð fram til samþykktar.

Fram kom að fundargerðin hefur verið aðgengileg á heimasíðunni og er einnig í nýrri ársskýrslu. Var fundargerðin samþykkt.
6. Formaður lagði fram skýrslu stjórnar.
Byrjaði hann á að þakka framkvæmdastjóra fyrir vel upp setta skýrslu, en fór síðan yfir helstu þætti er tengjast starfinu á liðnu ári. Sagði hann að félagsstarfið hefði verið öflugt og væri með því besta á landinu. Framfarir hefðu orðið á mörgum sviðum og góður árangur náðst. Stofnun og starfsemi akademíanna væri mjög mikilvæg. Félagið sigldi hraðbyri í hóp hinna 5-10 bestu á landinu hvað árangur varðar og að við ættum að setja markið þar. Hann sagði að yfir 50% ungl-inga í 8.-10. bekk tækju þátt í íþróttum, en vildi sjá það hlutfall hærra. Alls væru um 1.200 iðkendur í félaginu á grunnskólaaldri. Formaður þakkaði Sveitarfélaginu fyrir sérfræðiaðstoð sem bauðst í tengslum við úttekt Ræktar ehf. og sagði að það hefði skilað góðu inn í félagið. Þá sagði hann frá nýjum þjónustusamningi við Sveitarfélagið og þakkaði bæjarfulltrúum, bæjarstarfs-mönnum og félögum velvild og áhuga á starfsemi félagsins. Miklar framkvæmdir væru á döfinni, m.a. nýr fótboltavöllur og nýr frjálsíþróttavöllur sem yrðu tilbúnir eftir 2 ár. Nýtt íþróttahús Sunnulækjarskóla hefði verið tekið í notkun á árinu. Nýr samningur hefði verið gerður við knatt-spyrnudeild um rekstur íþróttavallarsvæðisins frá maí og út árið. Einnig að lokagreiðslur vegna skuldaskilaverkefnisins hefðu farið fram á árinu. Tvær nýjar deildir hefðu bæst við á árinu, taekwondo og mótokross, og væri formleg inntaka þeirra á dagskrá aðalfundarins. Formaður sagði frá skipan afmælisnefndar í tilefni 75 ára afmælis félagsins 2011. Síðan bað hann fundar-menn að rísa úr sætum og minnast söguritara félagsins, Páls Lýðssonar, sem lést á árinu. Því næst sagði hann frá því hve öflug heimasíða félagsins væri og þakkaði það deildunum sem væru dug-legar að setja inn fréttir og upplýsingar. Heimasíðan væri með því besta sem gerist á landinu. Hann sagði frá menningarverðlaunum Árborgar sem jólasveinanefndin fékk og auknu framlagi til þeirra starfa. Einnig nýjum Hummel félagsbúningum sem væru væntanlegir. Formaður þakkaði framkvæmdastjóra félagsins, vallarstarfsmanni og forstöðumönnum íþróttaskólans fyrir góð störf. Hann sagðist nú láta af störfum sem formaður félagsins, en væri ánægður með þann tíma sem hann hefði starfað. Starfið hefði verið bæði skemmtilegt og erfitt, oft hefði verið tekist á, en alltaf endað á góðum nótum. Að lokum þakkaði formaður gott samstarf við þá fjölmörgu sem hann hefði átt samskipti við og óskaði Ungmennafélaginu velfarnaðar á komandi árum.
7. Framkvæmdastjóri lagði fram reikninga félagsins til samþykktar.

8. a) Helgi S. Haraldsson lagði fram álit kjörbréfanefndar. Samkvæmt félagatali eiga 40 fulltrúar deilda rétt til setu á aðalfundinum. Mættir voru 31. Frá takekwondodeild 2, mótokrossdeild 1, handknattleiksdeild 6, fimleikadeild 5, knattspyrnudeild 7, sunddeild 4 og frjálsíþróttadeild 6.
8. b) Formaður lagði fram eftirfarandi tillögur og voru þær báðar samþykktar samhljóða:

Tillaga 1: 

Aðalfundur Umf. Selfoss haldinn í Tíbrá 15. maí samþykkir að veita taekwondodeild aðild að Umf. Selfoss.

Tillaga 2:

Aðalfundur Umf. Selfoss haldinn í Tíbrá 15. maí samþykkir að veita mótokrossdeild aðild að Umf. Selfoss.

Því næst voru kjörbréf frá nýju deildunum samþykkt.

9. Umræður um skýrslur formanns og gjaldkera og reikninga. 
Hermann Ólafsson spurði hvort tillaga 9 frá síðasta aðalfundi hefði verið samþykkt. Formaður staðfesti að svo hefði verið.
Skýrsla formanns og reikningar voru síðan borin upp til samþykktar og samþykkt samhljóða.

10. Ávörp gesta.

Sigríður Jónsdóttir úr framkvæmdastjórn ÍSÍ tók til máls og óskaði Umf. Selfoss til hamingju með frábært starf. Sagði hún að akademíurnar væru félaginu mikilvægar og taldi þær skila miklu. Hún afhenti síðan formanni sunddeildar viðurkenningu sem fyrirmyndardeild ÍSÍ og sagði að handbók deildarinnar hefði verið vel unnin eins og handbók fimleikadeildar. 
Þorvaldur Guðmundsson bæjarfulltrúi flutti kveðjur bæjarstjórnar og þakkaði þann félagsauð sem í félaginu byggi. Sagði hann mikil lífsgæði fyrir Sveitarfélagið fólgin í því íþróttastarfi sem hér fer fram. Forvarnargildi akademíanna væri gríðarlega mikið og að vel hefði tekist til með stofnun þeirra. Samstarf milli aðila hefði verið mjög gott. Hann sagði að til að viðhalda félagsauði þyrfti að halda leiðtoganámskeið og styrkja þannig starfið. Einnig sagði hann frá starfi og skýrslu Ræktarmanna og lagði áherslu á mikilvægi þess að aðilar myndu vinna saman. Bæjarstjórn hefði ákveðið að styrkja sérstaklega þær deildir sem fá viðurkenningu sem fyrirmyndardeildir. Hann afhenti því næst formanni sunddeildar styrk frá Sveitarfélaginu að upphæð 700.000 kr.
Gísli Páll Pálsson, formaður HSK, bar fundinum kveðjur frá stjórn og framkvæmdastjóra HSK. Óskaði hann félaginu til hamingju með gott starf og góða ársskýrslu. Kvaðst hann ánægður með að skuldaskilaverkefninu væri lokið. Síðan stiklaði hann á stóru um það helsta sem er á döfinni hjá HSK og minntist m.a. á Unglingalandsmót í Þorlákshöfn og ritun 100 ára sögu Hérðassambandsins. Þakkaði hann Þóri Haraldssyni fráfarandi formanni afar gott starf. Að lokum afhenti hann formanni sunddeildar 100.000 kr. styrk úr Verkefnasjóði HSK vegna viðurkenningar sem fyrirmyndardeild ÍSÍ. 

Guðmundur Jóhannesson, formaður sunddeildar, tók til máls og þakkaði góða styrki og hamingjuóskir til deildarinnar.

Hafsteinn Þorvaldsson, heiðursfélagi Umf. Selfoss, tók til máls og óskaði sunddeildinni til hamingju með viðurkenninguna. Hvatti hann fleiri deildir til að stefna að því sama. Þakkaði hann fráfarandi fomanni frábær störf sem hann sagði einkennast af dugnaði og krafti. Einnig þakkaði hann framkvæmdastjóra félagsins fyrir frábært starf. Að lokum bað hann fyrir kveðjur til fundarins frá Vésteini syni sínum og óskaði félaginu til hamingju með gott starf.
Bragi Bjarnason, íþrótta- og tómstundafulltrúi Árborgar, tók til máls og lýsi yfir ánægju með nýja samninga við ungmennafélagið og akademíurnar. Lagði hann áherslu á forvarnargildi samninganna og minnstist m.a. á að í nýjum samningi væri aukið fjármagn lagt til íþrótta- og tómstundaskólans, breytingar gerðar á afreksmannasjóði og boðleiðir væru styttar. Hann talaði um þá miklu framför sem hefði orðið í starfsemi deildanna og þann góða árangur sem væri að nást. Óskaði að lokum félaginu til hamingju og þakkaði samstarfið.
Hermann Ólafsson, formaður knattspyrnudeildar, sagði að halli á rekstri unglingaráðs ætti sér þá skýringu að ráðinn hefði verið framkvæmdastjóri á síðastliðnu ári. Fjárhagsstaða unglingaráðs væri góð. Hann minntist einnig á leyfiskerfi KSÍ sem deildin undirgengist  og mætti að mörgu leyti líkja við fyrirmyndarviðurkenningu ÍSÍ. Að lokum þakkaði hann fráfarandi formanni samstarfið og óskaði félaginu til hamingju með nýja samninginn. 

11. a) Tillögur lagðar fyrir fundinn. 
Formaður lagði fram tillögur 3 til 10.

Tillaga 3
Aðalfundur Umf. Selfoss haldinn í Tíbrá 15. maí 2008 þakkar öllum sem stutt hafa starf félagsins með þátttöku í starfinu, setu í stjórnum, ráðum og nefndum, stuðningsaðilum, fyrirtækjum, Sveitarfélaginu Árborg, foreldrum og öðrum sem unnið hafa að framgangi félagsins.

Tillaga 4
Aðalfundur Umf. Selfoss haldinn í Tíbrá 15. maí 2008 þakkar bæjarstjórn Árborgar veittan stuðning við starfsemi félagsins. Fundurinn lýsir ánægju sinni með aukin framlög til starfsemi félagsins sem birtast í nýgerðum þjónustusamningi og hvetur deildir til að nýta sér þau sóknarfæri sem í honum felast.
Tillaga 5
Aðalfundur Umf. Selfoss haldinn í Tíbrá 15. maí 2008 fagnar þeirri bættu aðstöðu sem félagið nýtur  með tilkomu nýs íþróttahúss við Sunnulækjarskóla, “Baulu”.
Tillaga 6
Aðalfundur Umf. Selfoss haldinn í Tíbrá 15. maí 2008 fagnar nýgerðum samningi félagsins við Sveitarfélagið Árborg um rekstur íþróttavallarsvæðisins við Engjaveg. Með samingnum er tryggt að mögulegt verður að manna völlinn í samræmi við mikla og vaxandi nýtingu hans allt árið. 

Tillaga 7
Aðalfundur Umf. Selfoss haldinn í Tíbrá 15. maí 2008 fagnar ákvörðunum  um viðamikla endurbyggingu íþróttavallarsvæðisins við Engjaveg sem hafin verður nú í haust. Félagið væntir mikils af því að hin nýju og fullkomnu mannvirki verði til þess að auka áhuga og iðkun knattspyrnu og frjálsíþrótta á Selfossi og enn betri árangur fylgi í kjölfarið.  
Tillaga 8
Aðalfundur Umf. Selfoss haldinn í Tíbrá 15. maí 2008 bendir á að þrátt fyrir metnaðarfullar ákvarðanir um endurbyggingu íþróttamannvirkja er afar nauðsynlegt að finna varanlega  og viðunandi lausn á húsnæðisvanda júdó- og taekvondo deilda félagsins sem nú búa við allt of þröngan kost. Þá er nauðsynlegt að hið fyrsta verði reist fjölnota íþróttahús með knattspyrnuvelli í fullri stærð til þess að íþróttafólk á Selfossi geti æft allt árið við sambærilegar aðstæður og keppinautar þess, auk þess sem slíkt hús myndi nýtast almenningi og vaxandi þörf skólanna á Selfossi fyrir fjölbreytta aðstöðu til íþróttakennslu.

Tillaga 9
Aðalfundur Umf. Selfoss haldinn í Tíbrá 15. maí 2008 samþykkir að fela aðalstjórn að vinna að sameiginlegum fjáröflunum fyrir félagið í heild og deildir þess. Skal þar sérstaklega horft til að afla styrktar-, auglýsinga- og afsláttarsamninga fyrir félagið í heild. Jafnframt skal aðalstjórn setja reglur um skiptingu þess fjár sem aflast með þessum hætti milli aðalstjórnar og einstakra deilda, sem meðal annars taki mið af eðli samninga, áhrifa þeirra á núverandi fjármögnun aðila og umfangs starfsemi deildanna.

Tillaga 10

Aðalfundur Umf. Selfoss haldinn í Tíbrá 15. maí 2008 fagnar vinnu Sveitarfélagsins Árborgar að stefnumótun í íþrótta- og tómstundamálum og telur þetta framtak afar þarft og muni skila verulegum árangri til framtíðar. Jafnframt þakkar aðalfundurinn ráðgjöfum frá Rækt ehf. sem aðstoðuðu deildir og aðalstjórn Umf. Selfoss við stefnumótunarvinnu sína á árinu með góðum árangri og mikilsvert framlag Sveitarfélagsins Árborgar til vinnu félagsins með því að kosta vinnu ráðgjafanna.
Framkvæmdastjóri lagði fram tillögur 11 og 12.

Tillaga 11
Aðalfundur Umf. Selfoss haldinn í Tíbrá 15. maí 2008 samþykkir að árgjald (félagsgjald) innan félagsins verði kr. 2.000 fyrir árið 2008.
Tillaga 12

Fjárhagsáætlun aðalstjórnar Umf. Selfoss.

Anna Guðmundsdóttir lagði fram tillögu 13.

Tillaga 13. – Lagabreyting:

Aðalfundur Umf. Selfoss haldinn í Tíbrá 15. maí 2008 samþykkir eftirfarandi lagabreytingu:

Í stað 2. – 4. mgr.  15. greinar komi eftirfarandi ákvæði:
Atkvæðisrétt á aðalfundi hafa eftirtaldir 50 fulltrúar: 
1. Formenn allra deilda félagsins. 
2. Fulltrúar deilda, sem kosnir eru á aðalfundi þeirra eða stjórn deildar tilnefnir skv. ákvörðun aðalfundar deildarinnar, í réttu hlutfalli við iðkendur hverrar deildar á aldrinum 6 til 16 ára.  Við ákvörðun hverjir séu iðkendur skal miðað við að iðkun sé regluleg, a.m.k. einu sinni í viku yfir tímabil sem sé að lágmarki 3 mánuðir á almanaksárinu, samkvæmt skráningu í félagaskráningakerfi.
Hver félagi getur aðeins farið með eitt atkvæði. 

11 b) Kynning á stefnumótun félagsins.

Sigurður Þorsteinsson frá Rækt ehf. sagði frá stefnumótunarvinnu félagsins og lýsti ánægju sinni með að fá að starfa að þessu verkefni. Sagði hann að hér væri trúlega eitt mesta félagsstarfið sem unnið væri á landinu. Hann talaði um hvað rétt ræktun væri þ.e. að rækta hvern einstakling út frá hans eigin forsendum og mikilvægi þess að setja sér markmið. Þakkaði hann fyrir samstarfið.

12. Verðlaunaafhending

Formaður og framkvæmdastjóri afhentu verðlaun.

1) Ágústa Tryggvadóttir, frjálsíþróttakona, fékk afhentan bikar sem íþróttakona Umf. Selfoss 2007.

2) Sævar Þór Gíslason, knattspyrnumaður, fékk afhentan bikar sem íþróttakarl Umf. Selfoss 2007.

3) Jóhannes Óli Kjartansson fékk afhentan Björns Blöndal bikarinn fyrir framúrskarandi störf í þágu félagsins.

4) Fimleikadeild fékk afhentan UMFÍ bikarinn sem deild ársins.

Liður utan dagskrár: 

Formaður kallaði formann sunddeildar upp og færði honum blómvönd fyrir hönd félgsins fyrir viðurkenningu sem fyrirmyndardeild ÍSÍ. 

13. Kaffihlé

14. Umræður og afgreiðsla tillagna.

Tillögur 3, 4, 5, 6, 7, 8, 9, 10 og 11 voru bornar upp og allar samþykktar samhljóða án breytinga.

15. Lagabreytingar.

Tillaga 13 borin upp og samþykkt samhljóða.

16. Fjárhagsáætlun aðalstjórnar borin upp og samþykkt samhljóða. Fjárhagsáætlanir deilda staðfestar.

17. Tillaga 11 um árgjald var samþykkt undir dagskrárlið 14.

18. Stjórnarkjör.

Eftirfarandi tillaga um skipan stjórnar var samþykkt samhljóða:

Formaður: Axel Þór Gissurarson.

Gjaldkeri: Hansína Kristjánsdóttir.

Ritari: Sandra D. Gunnarsdóttir

Meðstjórnendur: Bergur Guðmundsson og Sveinn Jónsson.

19. Kosnir tveir skoðunarmenn reikninga og tveir til vara.

Eftirfarandi tillaga var samþykkt samhljóða:

Klara Öfjörð Sigfúsdóttir og Anita Guðlaugsdóttir.

Til vara: Snorri Sigurfinnsson og Ólafur Ragnarsson.

20. Kosning í jólasveina- og þrettándanefnd.

Eftirfarandi tillaga samþykkt:

Svanur Ingvarsson, Þröstur Ingvarsson, Guðmundur Ingvarsson og Þórarinn Ingólfsson.

21. Önnur mál.

Þórir Haraldsson, fráfarandi formaður, tók til máls, þakkaði samstarfið og óskaði nýkjörinni stjórn til hamingju. Síðan afhenti hann nýkjörnum formanni lykil sinn að Tíbrá.

Axel Þór Gissurarson, nýkjörinn formaður, tók til máls og þakkaði stuðninginn. Jafnframt sagðist hann hlakka til að takast á við ný verkefni.

Fundi slitið kl. 23:15.

AG/SDG/ÖG

